ЎЗБЕКИСТОН  РЕСПУБЛИКАСИ  НОМИДАН
Ҳ  У  К  М

2025 йил август ойининг 15 куни жиноят ишлари бўйича Самарқанд шаҳар судининг очиқ суд мажлиси ўз биносида бўлиб, раислик қилувчи судья Ж.Ибрагимов, судья ёрдамчиси З.Ҳазратқуовнинг котиблигида, тарафлардан Самарқанд шаҳар прокурорининг ёрдамчиси И.Қувондиқов, судланувчи Ш.Бахриев ва унинг ҳимоячиси адвокат Т.Расулев, жабрланувчи Н.Эшонкуловаларнинг иштирокида, Бахриев Шодмон Шамсиевичга оид №1-1401-2503/676-сонли жиноят ишини кўриб чиқди. 
Иш ҳужжатларига кўра:
Бахриев Шодмон Шамсиевич (Baxriyev Shodmon Shamsiyevich), 1970 йил 22 март куни Самарқанд шаҳрида туғилган, миллати ўзбек, Ўзбекистон фуқароси, маълумоти ўрта, оилали, 2 нафар фарзанди бор, муқаддам судланмаган, мавсумий ишчи, Самарқанд шаҳри, Саттепо маскани, Гулистон МФЙ, 160-уй, 22-хонадонда яшайди, иш бўйича унга нисбатан “муносиб ҳулқ атворда бўлиш ҳақида”ги тилхат эҳтиёт чораси қўлланилган, айблов далолатномаси нусхасини 2025 йил 31 июль куни олган.
Ўзбекистон Республикаси ЖК 122-моддасининг 1-қисми билан айбланган.
Суд, судланувчи ва жабрланувчининг кўрсатувларини тинглаб, жиноят иши ҳужжатларини ўрганиб чиқиб, ишда мавжуд бўлган далилларга баҳо бериб, қуйидагиларни,

А  Н  И  Қ  Л  А  Д  И :

Судланувчи Бахриев Шодмон Шамсиевич фуқаролик ишлари бўйича Самарқанд шаҳар судининг 25.03.2015 йилдаги суд буйруғига асосан ундирувчи Эшонкулова Насиба Муродовнанинг фойдасига 06.10.2006 йилда туғилган Бахриева Нозанин Шодмоновнанинг моддий таъминоти учун ҳар ойлик иш ҳақи ва бошқа даромадларининг 1/4 қисми миқдорида алимент пулларини тўлаб бериши белгиланган бўлсада, 2015 йилнинг апрель ойидан 2023 йилнинг январь ойига қадар ҳисобланган 80.806.380 сўм алимент қарзларини тўлаб беришдан қасддан бўйин товлаб келганлиги учун 13.01.2023 йилда жиноят ишлари бўйича Самарқанд шаҳар суди томонидан Ўзбекистон Республикаси МЖтКнинг 474-моддаси 1-қисми билан айбли деб топилиб, унга нисбатан тайинланган 15 сутка маъмурий қамоқ жазосини ўтаб чиқиб, бундан ўзига тегишли хулоса чиқармасдан, бир нафар вояга етмаган фарзанди вояга етгунига қадар уни моддий жиҳатдан таъминлаш учун 2023 йилнинг январь ойидан 2024 йилнинг октябрь ойига қадар бўлган даврлар учун жами 22.790.967 сўм алиментдан қарздорлигини тўлашдан қасддан бўйин товлаб келган.
	Судланувчи Бахриев Шодмон Шамсиевич суд мажлисида айбига тўлиқ иқрорлик билдириб, Эшонкулова Насиба Муродовна билан 1993 йил 02 январь куни қонуний никоҳдан ўтиб, 2012 йил январь ойига қадар бирга яшаганликларини, ўзаро турмушимларидан икки нафар фарзандлари яъни, 07.01.1995 йилда Бахриева Умидажон Шодмон қизи ва 06.10.2006 йилда Бахриева Нозанин Шодмоновналар туғилганлигини, ҳақиқатдан ҳам 2012 йил январь ойида оилавий шароитларини яхшилаш мақсадида, пул топиб ишлаш учун Россия Федерациясига кетганлигини, у ерда Санкт Петербург шаҳрида ишлаб юрганлигини, ўша вақтларда “пулни кам юбораяпсиз” деб турмуш ўртоғи Н.М.Эшонкулова билан ўзаро оилавий келишмовчилик юзага келганлигини, шу сабабли Н.М.Эшонкулова вояга етмаган иккинчи фарзандига алимент пули ундириш учун фуқаролик ишлари бўйича Самарқанд шаҳар судига мурожаат қилганлигини, ушбу суднинг 25.03.2015 йилдаги суд буйруғига асосан Н.М.Эшонкулованинг фойдасига 06.10.2006 йилда туғилган фарзанди Бахриева Нозанин Шодмоновнанинг вояга етгунига қадар моддий таъминоти учун ҳар ойлик иш ҳақи ва бошқа даромадларининг 1/4 қисми миқдорида алимент пули тўлаб бериши белгиланганлигини, у бу ҳақида 2021 йил март ойида МИБ ижрочиларидан хабар топганлигини, шу давр мобайнида, Н.М.Эшонкулованинг аризасига асосан алимент қарздорлиги бўйича Мажбурий ижро бюроси Самарқанд шаҳар бўлими томонидан қайта ҳисобланганда 2015 йил апрель ойидан   2023 йил январь ойига қадар жами қарздорлиги 80.806.380 сўмни ташкил қилишлиги аниқланиб, аниқланган пул миқдори бўйича жиноят ишлари бўйича Самарқанд шаҳар суди томонидан кўриб чиқилиб, унга нисбатан 13.01.2023 йилда Ўзбекистон Республикаси МЖтКнинг 474-моддаси 1-қисми билан 15 сутка маъмурий қамоқ жазоси тайинланганлигини, қамоқ жазосини тўлиқ ўтаб чиқиб, 2023 йил январь ойидан 2024 йил октябрь ойига қадар бўлган даврларга ҳисобланган 22.790.967 сўм алимент пулларини ҳам ортиқча маблағи бўлмаганлигини сабабли тўлиқ беролмаганлигини, шу сабабли унга нисбатан Ўзбекистон Республикаси Жиноят Кодексининг  122-моддаси 1-қисми билан жиноят иши қўзғатилиб, суриштирув ҳаракатлари ўтказилаётганлигини, ушбу жиноят иши бўйича тўлаши лозим бўлган алимент пулларидан қарздорлиги жами 22.790.967 сўмни ташкил этишини, унга Мажбурий ижро бюроси Самарқанд шаҳар бўлими давлат ижрочилари томонидан алимент пулларидан бўлган бу қарздорликларни тўлаб бериши кераклиги ҳақида бир неча марта ёзма равишда огоҳлантириш хатлари ва қарздорликни ҳисоблаш далолатномалари берилган бўлиб, бу огоҳлантириш хатлари ва алимент пуллари бўйича чиқарилган қарздорликни ҳисоб-китоб далолатномасини шахсан ўзи имзо қўйиб олганлигини, лекин рўзғоридан ортиқча маблағ орттира олмаганлиги сабабли ундирувчи Н.М.Эшонкулованинг фойдасига алимент пулидан бўлган қарздорликни тўлаб беролмасдан келаётганлигини, фуқаролик ишлари бўйича Самарқанд шаҳар суднинг 25.03.2015 йилдаги суд буйруғи бугунги кунга қадар бекор қилинган эмаслигини, унинг номида бирор-бир мол-мулк ёки нотурар жой объектлари ҳам мавжуд эмаслигини, агарда бу мол-мулклар бўлганида сотиб алиментдан бўлган қарздорлиги учун тўлаб беришини, ҳозирда алимент пулларини тўлашга имконияти йўқлигини баён қилиб, қонуний енгиллик беришни сўради.
	Жабрланувчи Н.Эшонкулова суд мажлисида, Бахриев Шодмон Шамсиевич билан 1993 йил 02 январь куни қонуний никоҳдан ўтиб, 2012 йил январь ойига қадар бирга яшаганликларини, ўзаро турмушиларидан икки нафар фарзандлари яъни, 07.01.1995 йилда Бахриева Умидажон Шодмон қизи ва 06.10.2006 йилда Бахриева Нозанин Шодмоновналар туғилганлигини, турмуш ўртоғи Ш.Ш.Бахриев 2012 йил январь ойида оилавий шароитларини яхшилаш мақсадида, пул топиб ишлаш учун Россия Федерациясига кетганлигини, у ерда ишлаб юрган вақтида юзага келган ўзаро оилавий келишмовчилик сабабли, қайтиб уйга келмаганлигини, хозирги кунда бирга яшамасликларни, у ўша даврларда фарзандларини иқтисодий томонидан таъминлашга қийналганлиги сабабли бир нафар вояга етмаган фарзандининг моддий таъминоти учун унга алимент пули ундириш мақсадида фуқаролик ишлари бўйича Самарқанд шаҳар судига мурожаат қилганлигини, ушбу суднинг 25.03.2015 йилдаги суд буйруғига асосан қарздор Ш.Ш.Бахриев унинг фойдасига 06.10.2006 йилда туғилган фарзанди Бахриева Нозанин Шодмоновнанинг вояга етгунига қадар моддий таъминоти учун ҳар ойлик иш ҳақи ва бошқа даромадларининг 1/4 қисми миқдорида алимент пули тўлаб бериши белгиланганлигини, шу давр мобайнида, қарздор Ш.Ш.Бахриев алимент пулларини тўламаганлиги учун, унинг аризасига асосан алимент қарздорлиги бўйича Мажбурий ижро бюроси Самарқанд шаҳар бўлими томонидан қайта ҳисобланганда 2015 йил апрель ойидан 2023 йил январь ойига қадар жами қарздорлиги 80.806.380 сўмни ташкил қилишлиги аниқланиб, аниқланган пул миқдори бўйича жиноят ишлари бўйича Самарқанд шаҳар суди томонидан кўриб чиқилиб, унга нисбатан     13.01.2023 йилда Ўзбекистон Республикаси МЖтКнинг 474-моддаси 1-қисми билан 15 сутка маъмурий қамоқ жазоси тайинланганлигини, жазони тўлиқ ўтаб чиқиб, 2023 йил январь ойидан 2024 йил октябрь ойига қадар бўлган даврларга ҳисобланган 22.790.967 сўм алимент пулларини ҳам тўлаб бермаганлиги учун қарздор Ш.Ш.Бахриевга нисбатан Мажбурий ижро бюроси Самарқанд шаҳар бўлими томонидан Ўзбекистон Республикаси Жиноят Кодексининг 122-моддаси 1-қисми билан жиноят иши қўзғатилиб, суриштирув ҳаракатлари ўтказилаётганлигини, унга 2024 йил октябрь ойига қадар бўлган жами 22.790.967 сўм алиментдан қарздорликни тўлиқ ундириб берилишини, акс ҳолда Бахриев Шодмон Шамсиевичга нисбатан қонуний чора кўришни сўраб, кўрсатув берди.
Судланувчи Бахриев Шодмон Шамсиевичнинг айби ўзининг иқрорлигидан ташқари, 25.03.2015 йилдаги ФИБ Самарқанд шаҳар судининг суд буйруғи, 28.12.2021 йилдаги ижро иши юритишни қўзғатиш тўғрисидаги қарор, ЖИБ Самарқанд шаҳар судининг 2023 йил 13 январдаги қарор нусхаси, қарздорнинг мол-мулкини текшириш сўров хатлари ва натижалари, қарздорнинг мол-мулкини кўздан кечириш далолатномаси, алимент пулларини тўлаши лозимлиги ҳақида судланувчига топширилган огоҳлантириш хатлари, алимент қарзини ҳисоб-китоб қилиш тўғрисидаги далолатномалар билан ҳамда жиноят ишидаги бошқа объектив далиллар йиғиндиси билан тўлиқ исботланди.
Суд, судланувчи Бахриев Шодмон Шамсиевичнинг маъмурий жазо қўлланилгандан кейин, моддий ёрдамга муҳтож бўлган бир нафар вояга етмаган фарзандини моддий таъминлашдан бўйин товлаб, уни моддий жиҳатдан таъминлаш учун суднинг қарорига биноан ундирилиши лозим бўлган маблағни тўламасликда ифодаланган жиноий хатти-ҳаракатлари дастлабки тергов органи томонидан Ўзбекистон Республикаси ЖК 
122-моддасининг 1-қисми билан тўғри квалификация қилинган деб ҳисоблайди.
Суд, судланувчи Ш.Бахриевга нисбатан жазо тайинлашда, унинг айбига иқрор бўлиб, қилмишидан чин кўнгилдан пушаймон эканлигини, Ўзбекистон Республикаси ЖКнинг 55-моддасига асосан жазосини енгиллаштирувчи ҳолатлар деб топиб, унинг Ўзбекистон Республикаси ЖКнинг 56-моддасига асосан жазосини оғирлаштирувчи ҳолатлар мавжуд эмаслигини эътироф этади.
Суд, судланувчи Бахриев Шодмон Шамсиевичга жазо тайинлашда Ўзбекистон Республикаси Олий суди Пленумининг 2006 йил 3 февралдаги “Судлар томонидан жиноят учун жазо тайинлаш амалиёти тўғрисида”ги 
1-сонли Қароридаги тушунтиришларни инобатга олиш лозим деб ҳисоблайди. 
Мазкур қарорнинг 3-бандида, Жиноят кодексининг 8, 54-моддалари мазмунига кўра, жазо адолатли бўлиши - ҳар бир ҳолатда индивидуал тайинланиши, жиноятнинг хусусияти ва ижтимоий хавфлилик даражасига, айбдорнинг шахсига, шунингдек, жазони енгиллаштирувчи ва оғирлаштирувчи ҳолатларга мувофиқ бўлиши кераклиги;
Қарорнинг 26-бандида, озодликдан маҳрум қилиш жазо тариқасида оғир ва ўта оғир жиноятлар содир этган шахсларга, шунингдек судланувчининг шахсини инобатга олган ҳолда - ижтимоий хавфи катта бўлмаган ва унча оғир бўлмаган жиноятларни содир қилган шахсларга нисбатан, агар бундай шахсларни жамиятдан ажратмаган ҳолда ахлоқан тузатишнинг имкони бўлмаса, қўлланилади деб кўрсатилган.
Бундан ташқари, Ўзбекистон Республикаси Конституциясининг 
77-моддасида ота-оналар ўз фарзандларини вояга етгунга қадар боқиши, уларнинг тарбияси, таълим олиши, соғлом, тўлақонли ва ҳар томонлама камол топишини таминлашга мажбурлиги кўрсатилган. 
Бундан ташқари, жиноят кодексининг 7-моддасида, жиноят содир этган шахсга нисбатан у ахлоқан тузалиши ва янги жиноят содир этишининг олдини олиш учун зарур ҳамда етарли бўладиган жазо тайинланиши ёки бошқа ҳуқуқий таъсир чораси қўлланилиши кераклиги кўрсатилган.
 Суд, судланувчи Бахриев Шодмон Шамсиевични оилавий шароитини жазони енгиллаштирувчи ҳолат эканлигини инобатга олиб, у ахлоқан тузалиши ва янги жиноят содир этишининг олдини олиш учун зарур ҳамда етарли бўладиган жазо тайинлаш мақсадида у айбланаётган модда санкцияси доирасида озодликдан маҳрум қилиш жазоси тайинлашни лозим топди.
Ўзбекистон Республикаси Конституцияси 29-моддасида “Ҳуқуқбузарликлардан жабрланганларнинг ҳуқуқлари қонун билан муҳофаза қилинади. Давлат жабрланганларга ҳимояланишни ва одил судловдан фойдаланишни таъминлайди, уларга етказилган зарарнинг ўрни қопланиши учун шарт-шароитлар яратади” деб кўрсатилган.
Ўзбекистон Республикаси ЖПКнинг 275-моддасида, бевосита жиноят туфайли фуқароларга ва юридик шахсларга етказилган мулкий зиённи қоплаш жиноят процессида кўрилиши белгиланган.
Олий суд Пленумининг 2016 йил 27 декабрдаги “Жиноят натижасида етказилган мулкий зиённи қоплашга оид қонунчиликни қўллаш бўйича суд амалиёти тўғрисида”ги 27-сонли қарорининг 9-бандида, мулкий зиён етказилган ҳар бир жиноят иши бўйича ҳукм чиқарилаётганда, суд фуқаровий даъвони ҳал этиши, даъво қўзғатилмаган бўлса, мулкий зиённи қоплаш масаласини ўз ташаббуси билан муҳокама қилиши лозимлиги, фуқаровий даъвони ҳал этишда суд ЖПК 467-моддасига мувофиқ айблов ҳукмининг тавсиф қисмида даъвони тўла ёки қисман қаноатлантириш ёхуд рад этиш асосларини, жиноят натижасида етказилган мулкий зиён хусусияти ва миқдорини кўрсатиши, шунингдек, мулкий зиён миқдорига тегишли ҳисоблаш якунларини келтириши ҳамда фуқаровий даъвони ҳал қилиш учун асос қилиб олинган қонун нормасини қайд этиши лозимлиги;
2009 йил 10 апрелдаги “Суд ҳужжатларини бажаришдан бўйин товлаш ва уларнинг ижро этилишига тўсқинлик қилиш учун жиноий жавобгарликка доир қонунларни қўллашнинг айрим масалалари тўғрисида”ги 7-сонли қарорининг 15-бандида, судлар ҳукм чиқараётганда судланувчидан суд ҳукми билан аниқланган алимент мажбуриятлари бўйича қарздорлиги билан бир қаторда, муқаддам маъмурий жавобгарликка тортилишига сабаб бўлган алимент мажбуриятлари бўйича қарздорлигини ҳам ҳисобга олиб ундиришни белгилашлари шартлиги тўғрисида тушунтиришлар берилган.
Юқоридагиларга кўра суд, Самарқанд шаҳар прокурорининг моддий зарарни ундириш ҳақидаги даъво аризасини муҳокама қилиб, судланувчи Ш.Бахриевдан ушбу жиноят иши бўйича аниқланган 22.790.967 сўм алимент мажбуриятлари бўйича қарздорлик билан бир қаторда, муқаддам ЖИБ Самарқанд шаҳар судининг 13.01.2023 йилдаги қарори билан маъмурий жавобгарликка тортилишига сабаб бўлган алимент мажбуриятлари бўйича 80.806.380 сўмдан иборат қарздорликни ҳам қўшиб, Н.Эшонкулованинг фойдасига жами 103.597.347 сўм алимент пулларини ундиришни белгилашни лозим топди.
Бинобарин суд, Ўзбекистон Республикаси ЖПКнинг 453-457, 460, 463, 465-468, 471-473 ва 475-476-моддаларини қўллаб, 

 Ҳ  У  К  М     Қ И Л А Д И:

Бахриев Шодмон Шамсиевич (Baxriyev Shodmon Shamsiyevich), Ўзбекистон Республикаси ЖК 122-моддасининг 1-қисмида назарда тутилган жиноятни содир этганликда айбли деб топилсин.
Судланувчи Бахриев Шодмон Шамсиевичга Ўзбекистон Республикаси ЖК 122-моддасининг 1-қисми билан 9 (тўққиз) ой муддатга озодликдан маҳрум қилиш жазоси тайинлансин.
 Жазони манзил колонияларда ўташлик белгилансин ва жазони ўташ муддати 2025 йил 15 август кунидан бошлаб ҳисоблансин.
Судланувчи Бахриев Шодмон Шамсиевичга нисбатан қўлланилган “муносиб хулқ атворда бўлиш тўғрисида”ги тилхат эҳтиёт чораси бекор қилиниб, дарҳол суд залидан қамоққа олинсин.
Судланувчи Бахриев Шодмон Шамсиевичдан жабрланувчи Эшонкулова Насиба Муродовнанинг фойдасига 103.597.347 сўм моддий зарар ундирилсин.
Ҳукм устидан тарафлар ҳукм эълон қилинган кундан эътиборан ўн сутка ичида, судланувчи ва жабрланувчи ҳукм нусхасини олган кундан эътиборан шу муддат ичида апелляция тартибида, ҳукм қонуний кучга киргач кассация тартибида шу суд орқали Самарқанд вилоят судининг жиноят ишлари бўйича судлов ҳайъатига шикоят бериши ёки прокурор протест билдириши мумкин.

Раислик қилувчи, судья:                 				Ж.Ибрагимов 




2

